
Gatazken eraldaketan eta biktimen
erreparazioan, urrats gehiago
Bizikidetzaren inguruko elkarrizketa «zabala eta zintzoa» sustatzeko ekitaldiak antolatu
dira datozen hilabeteetarako; urriaren 16an eta 28an izango dira lehenak, Leidor aretoan

Josu Artutxa Dorronsoro

Urtero bezala, udazkenean bizi-
kidetzarekin lotura estua duten
bi hitzordu izango dira, Tolosan.
Atzo egin zuten horien inguruko
aurkezpena udaletxeko pleno
aretoan, udala ordezkatzen du-
ten alderdi politiko guztietako
kideekin. «Bizikidetzaz hitz egi-
teko bi abagune izango dira»,
adierazi zuen Olatz Peon alkate-
ak. 
«Batetik, azaroaren 10ean, bik-

tima guztien memoria mahai
gainera ekarriko dugu. Bestetik,
abenduaren 10ean Nazioarteko
Giza Eskubideen Eguna ospatu-
ko da, hauen errespetua eta ai-
tortza aldarrikatzeko eguna»,
azaldu zuen alkateak. Aurreko
urteetan hasitako bideari jarrai-
pena emanez, data hauek balia-
tu nahi izan dituzte Tolosako
Udaleko alderdi politikoetako
ordezkariek, bizikidetzan urra-
tsak egiten jarraitzeko.
Aurten, ordea, egitaraua bi

egun horietara mugatu beharre-
an, datozen hiru hilabeteetan ze-
har ekitaldi ezberdinak izango
dira Tolosako herritar guztien
eskura. «Bizikidetza, Memoria,
Egia, Erreparazioa eta Giza Es-
kubideak muinean dituzten eki-
taldiak izango dira, bizikidetza-
ren inguruko elkarrizketa zabala
eta zintzoa sustatzeko, norberak
bere bizipenak azaleratzeko eta
besteenak entzun eta onartzeko
aukera emateko topagune ezber-
dinak sortu asmoz». 

GOGOETETATIK ABIATUTA
Egitaraua osatzeko hiru helburu
eta zenbait hausnarketa izan
dira abiapuntu udalarentzat.
«Gure herrian, sufrimendu egoe-
ra asko eta oso desberdinak dire-
la jabetzen gara, batzuk ezagu-
nagoak, nabarmenagoak, baina
badira ere isilean egunerokota-
sunari txertatuak eta gure ingu-
rune hurbilean gordeta diren bi-
zipen eta egoera isilagoak ere.
Horiek azalera ekarri nahi ditu-
gu», adierazi zuen Andu Marti-
nez de Rituertok.
Horrez gain, biktimen duinta-

suna berreskuratze horretan ere,

Andu Martinez de Rituerto (EH Bildu), Olatz Peon (EAJ-PNV) eta Joxe Mari Villanueva (PSE-EE), atzo pleno aretoan egindako prentsaurrekoko une batean. J. ARTUTXA

BIZIKIDETZA SAIOAK 2020

Urriak 16, ostirala

20:30.Viaje al fin de la nochean-
tzezlana, Leidor aretoan. Proyecto
43-2 antzerki taldeak Euskal He-
rriak pairaturiko indarkeriaren eta
bizi duen bake prozesuaren harira
sorturiko trilogiaren azken lana da.
Lan hauen bitartez, antzerkia gataz-
ka eraldatzeko tresna bezala erabil-
tzea eta antzerkia “Bestearekin”
topagune bilakatzea lortu nahi da.

Urriak 28, asteazkena

20:00.Zubiakfilma, Leidor aretoan.
Jon Sistiagak eta Alfonso Cortes-
Cavanillasek zuzendutako lana. 
Movistar + eta La Caña Brothers
plataformek ETA el final del silencio
izenburupean ekoiztutako 7 doku-
mentaletako lehena da. ETAk
2000an erail zuen Juan Mari Jauregi-
ren historia jasotzen da, nagusiki
Maixabel Lasa eta erailketan parte-
hartu zuen Ibon Etxezarretaren ar-
teko elkarrizketaren bitartez.

udal bezala ardura bat dutela na-
barmendu zuen EH Bilduko zi-
negotziak. «Izandako giza esku-
bide urraketa guztien inguruko
ikerketa zorrotz eta zehatza ahal-
bidetuz, bai eta biktima guztien
erreparaziorako eskubidea ber-
matzeko gure esku dagoen guz-
tia egingo dugu. Zeregin horre-
tan abiatutako bideari jarraipena
eman nahi diogu urrats berrie-
kin».
Azkenik, berriz ere errepikatu

ez dadin, giza eskubide guztieki-
ko errespetua aldarrikatu, indar-
keria guztiak arbuiatu eta gain-
ditzeko bideak ireki eta gizartea-
ren aniztasuna errespetatzearen
beharra aldarrikatu zuen. «Bizi
izandako indarkeria eta giza es-
kubideen urraketek, eta egun ere
urratzen direnak, eragin eta era-
giten duten mina ezagutzeak,
errepikatu nahi ez dugun bidea
aurrez aurre erakusten digu, eta
bizikidetza justu eta osasuntsua-
ren alde lanean jarraitzeko inda-
rra ematen digu».

GAZTEAK PROIEKTUEN PARTE
Egitarau honen baitan, udazke-
nerako antolatu diren ekitaldiak
formatu ezberdinekoak izango
dira, hala nola, antzerkia, zine-
ma, ikus-entzunezkoak, mahai
inguruak eta bestelako saioak.
Lehen bi ekitaldiak urrian izan-
go dira, biak ere Leidor aretoan,
eta segurtasun neurri guztiak
hartuta. Batetik, urriaren 16an,
20:30eatik aurrera, Viaje al fin de
la noche antzezlana ikusteko au-
kera egongo da. Bestetik, urria-
ren 28an, 20:00etan, Zubiak fil-
ma eskainiko da.
Urriaren 16an, goizean zehar,

Proyecto 43-2 taldeko kideek
zenbait ikastetxeetako bigarren
batxilergoko ikasleekin saio pe-
dagogikoak egitea da asmoa, for-
matu txikiago batean eta eskola-
ra egokituta. «Oraindik lotzeke
dago, nahiz eta proposamena
botata dagoen. Antzerkia lana-
bes bezala erabiliko da gatazken
eraldaketan eta bizikidetzan
gazteak trebatzeko, elkarrizketa-

rako nahiz iritziak partekatzeko
gune berriak sortu asmoz. Egun-
go testuinguruan, gainera, hain-
bat gazte Leidor antzokian elkar-
tu ordez, saioak ikastetxeetan
bertan egitea egokiagoa da»,
adierazi zuen Joxe Mari Villa-
nueva PSE-EE-ko ordezkariak.
Ordezkari politikoek bizikide-

tza esparru guztietatik bultzatze-
ko baliabideak jartzeko konpro-
misoa berretsi zuten atzo. «Me-
moriaren Nazioarteko Egunean,
lore eskaintza bat egin izan da
orain arte, baina aurten egitarau
zabalago bat osatzen saiatu gara,
guztia egun bakarrean izan be-
harrean», adierazi zuen Peonek.
Bestalde, Giza Eskubideen Urra-
keten inguruan bilketa bat egi-
ten ari da Aranzadi. «Gerra Zibi-
letik hona jasotako datu guztiak
webgune batean bildu dituzte.
Beste herri batzuetan aurkezten
ari dira, eta abenduaren 10erako
hori martxan izan nahiko genu-
ke», azaldu zuen Martinez de Ri-
tuertok.



'Emakumea*,
espetxea eta
zaintza' mahai
ingurua,
urriaren 14an  

Emakumea*, espetxea eta
zaintza triangeluan zer
landua badagoela uste
duelako antolatu du
Lurgatz talde feministak 

Erredakzioa Amasa-Villabona

Garrantzi berezia du Lurgatz tal-
de feministarentzat urriaren
14rako antolatu duten mahai in-
guruak, «COVID-19aren barruan
bizi dugun egoerari probetxua
atereaz, mugimendu feminista
isilarazten ari baitira». Espetxe
sistemak, egiturazko desberdin-
tasunak «errepikatu eta legiti-
matu» egiten dituela eta desber-
dintasun horren gainean «sen-
do» eraikita dagoen sistema dela
uste du Lurgatzek: «Zer itxaron
daiteke sistema usteldu hau sor-
tu eta sostengatzen duten insti-
tuzioengandik?».
Momentu honetan, mugi-

mendu feministan zaintzaren
alorra sakonki ari dira lantzen
eta mahai inguruan emakumeek
espetxe munduan burutzen du-
ten zaintza lana jorratuko dute.
Emakumeak espetxez kanpo
egiten duen zaintza lanaz hara-
go, barruan bizi duen egoeraren
berri ere emango dute mahai in-
guruan.
Villabonako talde feministak

«presozidioa» ere aipatu nahi
izan du. «Izatez espetxe politikak
feministak ez direla jakinik,
orain COVID-19a dela eta, oke-
rrera jo dute. Esaterako, Salhake-
taren hitzetan gutxienez 118 
preso hil dira aurten Espainiako
espetxeetan. Zaballako makro-
espetxean ikusi dugu eta beste
hainbaten antzera, saihestu zite-
keen kasua izan da».

HIZLARIAK
Emakumea*, espetxea eta zain-
tza triangeluan zer landua bada-
goela uste dutelako antolatu du
Lurgatzek mahai ingurua Subija-
na etxean (Mintzolan), urriaren
14an, 19:00etan. 
Hizlari bezala arituko dira,

Esti Amenabarro Iraola, Maite
Aranalde Ijurko, Estitxu Eizagi-
rre Kerejeta, Maite Ortiz Garzia,
Katia Reimberg eta Nekane Txa-
partegi Nieve.
Parte hartzeko, aurrez izena

eman behar da lurgatztaldefemi-
nista@gmail.com helbidera ida-
tzita.

Nabarmen egin
du gora COVID-
19an positibo
eman dutenen
kopuruak  

Osasun sailak herenegun
emandako datuen arabera,
hiru positibo egon ziren
Tolosaldean, atzo berriz,
hogeira igo zen kopuru hori 

Erredakzioa Tolosa

Osasun sailak emandako azken
PCR proben inguruko datuen
arabera, nabarmen egin du gora
azken orduetan eskualdean CO-
VID-19an positibo eman dute-
nen kopuruak. Hogei positibo
zenbatu dituzte; 14 Tolosan eta
bina Alegia, Amezketa eta Ama-
sa-Villabonan.
Azken orduetan PCR proba

gehiago egin dituzte; 10.022. He-
renegun 7.424 proba egin zituz-
ten. Egindako azken probetatik
428 izan dira positibo, horietako
180 Gipuzkoan. ZIUn Araba, Biz-
kai eta Gipuzkoan 51 pertsona
daude eta guztira 238 ospitalera-
tu daude.

ASUNCION KLINIKA
Bestetik, Asuncion klinikan PCR
probak egiten jarraitzen dute.
Herenegun hasi ziren langile eta
paziente guztiei probak egiten,
eta guztien emaitzak jakin arte
ez dituztela emaitzak jakinarazi-
ko esan dute. Atzoko kirurgia
guztiak bertan behera utzi zituz-
ten, prebentzio neurri moduan.
Astelehenean jakinarazi zen

mediku batek positibo eman
zuela eta ondorioz lankide eta
paziente guztiei egiten ari dira
proba.

Bertako produktuak
herrian jasotzeko
bilera, gaur
IKAZTEGIETA // Larreta esnekiak,
Aranburu oilategiko arrautza eta
sagar zukua, eta Belardipeko Er-
leak-en erle jatorriko gaiak kirol-
degian jasotzeko aukera dago.
Hori bideratzeko aurkezpen bi-
lera egingo dute gaur, 18:00etan
udaletxeko erabilera anitzeko
gelan. Bileran musukoa jarrita
egon beharko da derrigorrez. 

Ostirala da kultur
lantegietan izena
emateko azken eguna
IBARRA // Ostirala izango da kul-
tur lantegietan izena emateko
azken eguna. Sabel dantza, eho-
ziriak, altzariak zaharberritzea
eta konpontzea, pintura eta es-
kulanak daude aukeran. Izena
online eman daiteke edota bes-
tela, izen emate orria deskarga-
tu, bete eta kultur etxera eraman
beharko da. 

Gaur bukatuko da
argazki rallyan parte
hartzeko epea
BERASTEGI // Martxan da aurten
ere argazki rallya hamabigarre-
nez. Iaz bezala, aurten ere mo-
dalitate digitala soilik antolatu
dute. Parte hartu nahi duenak
mezu bat bidali beharko du kul-
tura@berastegi.eushelbidera
edota 688 681 952 zenbakira. Ize-
na ematea gaur amaituko da
20:00etan. 

Mintzalagun taldeak
herri gehiagotara hedatu
nahi ditu Galtzaundik
Mintzalaguna egitasmoan izena emateko aukera 
zabaldu dute; euskara praktikatuz edo euskara
praktikatzen lagunduz har daiteke parte, eta doakoa da 

Erredakzioa 

Ikasturte berria hastearekin ba-
tera, Mintzalaguna egitasmoan
parte hartzeko aukera zabalik
dago. Galtzaundi euskara talde-
ak azaldu duenez, izen ematea
ireki dute, eta horretarako bi
modu daudela gogoratu dute.
Euskara praktikatuz (bidelaria)
eta euskara praktikatzen lagun-
duz (bidelaguna). Mintzalagun
bihurtzeko baldintza bakarrak,
euskaraz komunikatzeko gai iza-
tea eta astean ordubetez elkar-
tzeko prest egotea dira. Izen
ematea doakoa da eta ikasturte

osoan dago irekita. Beraz, min-
tzalagunean parte hartu nahi
dutenek herriko udaletxera edo-
ta Galtzaundi Euskara Taldea-
ren egoitzara jo behar dute izena
ematera. Bestetik, online emate-
ko aukera ere badago www.gal-
tzaundi.eus edota mintzalagu-
na.topagunea.euswebguneetan.
Euskaraz hitz egin ohi duten

pertsonak euskaraz egin nahi
duten pertsonekin euskaraz ari-
tzeko elkartzen dituen programa
da Mintzalaguna, eta Galtzaun-
ditik esan dutenez, parte hartzen
dutenek «euskaraz bizi nahi du-
telako, beldurrei aurre egin nahi

dietelako, ahaztutakoak berriz
gogorarazteko, euskara maila
hobetzeko edota euskaraz goza-
tzeko ematen dute izena». 
Tolosaldean, Alkiza, Altzo,

Anoeta, Ibarra, Ikaztegieta, Li-
zartza, Irura, Tolosa, Villabona
eta Zizurkilen daude egun Min-
tzalagun taldeak, eta eskualdeko
herri gehiagotara zabaltzea da
Galtzaundiren asmoa. 
Horregatik, herritar guztiak

gonbidatu dituzte parte hartze-
ra, «bai euskara praktikatu nahi
dutenak eta baita euskara prakti-
katu nahi duten horiei laguntze-
ko prest daudenak».

Udalek, UEMAk, AEK eta Aitzol euskaltegiek eta Galtzaundik bultzatzen dute egitasmoa. Atzo aurkeztu zuten. ATARIA

A TARIA-n Amezketako
Udalak mezu bat zabal-
du zuen txakurrak na-
gusiaren kontrolpean

egoteko eskaerarekin. Horren
harira, Montezkueko Altzusta-
berri baserriko mastin arrazako
zakurra aske dabilela esan nahi-
ko nuke. 
Duela egun batzuk nagusiei

adierazi nien oinezkoak 
arriskuan gaudela eta beraien
erantzuna izan zen orain arte
inori ez diela egin eraso. Honen
aurrean nork hartu behar die
kargu ezbehar bat gertatu aurre-
tik?

Jose Inaxio Imaz 

GUTUNA



Dislexia  gizarteratzeko
gorriz argiztatu eta
janzteko deia egin dute 
Dislexiaren Europar Eguna da gaur, eta Gipuzkoako Dislexia
elkarteak eraikin publikoak argi gorriz jartzeaz gain,
ikastetxeei gai landu eta kolore gorriz janzteko eskatudie 

Eneritz Maiz Etxarri

Gaurkoa Dislexiaren Europar
Eguna da, eta gorri kolorea har-
tua du dislexiak. Hori dela eta,
eskaera egina du Gipuzkoako
Dislexia elkarteak eskualdeko
udaletan ere, eraikinak gorri ko-
lorez  argiztatzeko. Argiak ez ba-
dira, zapi edo oihal gorriak zin-
tzilikatu daitezke. 
Dislexia izateak zailtasun bat

ekartzen du idazketan eta ira-
kurketan. Honenbestez, ikaste-
txeetara ere bideratu dute euren
mezua, gaiaz hitz egiteko eska-
tuz. Hezkuntza Premia Berezi
(HPB) ohikoenean gizartea sen-
tikortzea dute helburu. Gorriz
jantzita, zapi batekin edota mas-
kara gorri batekin joateko propo-
samenak luzatu dituzte, eta ar-
gazkiak atera eta sare sozialen bi-
dez zabaltzea nahi dute edota
Gipuzkoako elkartera bidera-
tzea, beraiek zabaltzeko. «Disle-
xiak, munduko biztanleriaren
%10 inguruan du eragina,
gehiengo handi batek, oinarriz-
ko gaitasun intrumentaletan di-
tuzten zailtasunak ezagutu
gabe».
Australia eta Zelanda Berritik

iritsi zen Europar kontinentera
nazioarteko bilakatu den kan-
paina. Mundu guztiko eraikun-
tza eta monumentu entzutetsue-
nak gorriz argiztatzea du helbu-
ru. «Hau, geure gizataldearena
egin, zerbait positibo bilakatu
eta dislexiadun pertsona guztiak
ahalduntzeko helburuz egiten
da», dio Gipuzkoako Dislegi el-
karteak. Bertako orientatzailea
da Arantza Elgezabal, eta ikaste-
txeei zuzendu zaie: «Ez da bista-
koa den zerbait, eta askotan kos-
ta egiten da dislexia dutenen ga-
runek beste modu batean
funtzionatzen dutela ezaguta-
raztea». Zailtasun hitza erabil-
tzen da maiz;» baina, prozesu
horretan zailtasuna dute, baina
behin prozesu hori pasata, ez
dute zailtasunik, baizik eta, be-
raien garunak beste modu batez
ikasten du», argitu du. Hezkun-

tzak haurrari ikasteko duen mo-
durik egokiena eskaini behar
diola esan du.
Azken urteetan, bai eskoletan

eta baita gizartean ere gero eta
kontzientzia handiagoa dagoela
ikusi dute Dislegitik. Horrekin
batera Dislexia On proiektua ai-
patu du  Elgezabal orientatzaile-
ak: «Tolosaldeko eskola askok
parte hartu dute, edo parte har-
tzen ari dira. Horrek esan nahi
du arazoa ikusten dutela, eta
konponbideen bila ari direla». 

Oraindik, ordea, «desinforma-
zio handia» dagoela azpimarratu
du, eta irakasleei ez zaiela nahi-
koa informazio iristen: «Ez daki-
te ziklo bakoitzean zeintzuk di-
ren kontuan hartu behar diren
seinale adierazgarrienak». Esku-
ra dagoela gida bat aipatu du El-
gezabalek, Eusko Jaurlaritzaren
web orrian, «baina askotan ez
dakite non bilatu edo non begi-
ratu guzti hori».
Informazio hori esku artean

izan, eta seinale adierazgarriak
zeintzuk diren jakinda, «ziur

aski, detekzio gehiago egingo li-
rateke, lehenago», dio Elgezaba-
lek.
Goiz detektatzearen garran-

tzian jarri nahi izan du azpima-
rra: «Guk uste dugu, gaur egun,
pixka bat berandu detektatzen
direla. Adituek diote detektatze-
ko tarterik onena HHn edota Le-
hen Hezkuntzako lehen hiruhi-
lekoan dela, eta hemen batez ere
hirugarren mailatik aurrera de-
tektatzen dira».
Irakurketa prozesua, adminis-

trazioak, prozesutzat hartzen
duela kexatu da, eta tentuz hartu
behar dela: «Lehen eta bigarren
maila da irakurketaren prozesua
egiteko eta finkatzeko, eta hori
horrela da, eta agian izan daiteke
garapen atzerapen bat izatea,
baina dagoeneko badaude adie-
razle batzuk bost urteko gelatik
edo lehenengo mailatik naba-
riak direnak dislexia izateko». Bi-
garren mailako otsailean jarri
dute adituek azken «klika»: «Si-
labetatik lexikora pasa behar du
ikasleak, hau da, hitza irakurtze-
ra. Pauso hori eman behar du
otsailean, eta hori beste klabee-
tako bat da».
Orain, gainera, COVID-19a

dela eta, guztiz baldintzatu dute
haur horien garapen prozesua
edota dislexia duten edo ez de-
tektatzea. Edozein zalantzen au-
rrean Dislegi elkartea laguntze-
ko prest dagoela gogorarazi du.

Argazkiak atera eta sare sozialetan zabaltzea nahi dute. ATARIA

Alokairua 
sustatu nahi dute
Amezketan

E. Maiz Amezketa

Azken hilabeteetan Amezketako
Udala etxebizitzaren gaia lan-
tzen aritu da herriko gazteekin.
Lanketa horretan gazteen
nahiak entzun dituzte, eta era
berean herrian zein aukera dau-
den aztertu dute. Lanketa horri
esker, etxebizitza berriak egiteko
proiektu batzuk martxan jarri
ditu udalak, baina Amezketako
Udalak gai honen inguruan lane-
an jarraitu nahi du, eta alokai-
ruan jarri nahi izan dute arreta:
«Badakigu badirela Amezketan
alokairu bila dabiltzan gazteak.
Arazo bat dute, ordea, ez baitago
alokairurako ia eskaintzarik he-
rrian». Honen aurrean, kanpora
doaz gazteak.
Irtenbidea herrian bertan du-

telakoan da udala, izan ere, 126
etxe huts zenbatu dituzte. Etxe
huts horiek alokairura ateratzea
bultzatu nahi du udalak. «Bada-
kigu etxe hauetako asko ez dau-
dela bizitzen jartzeko prest, bai-
na alokairura bideratzeko etxee-

tan obrak egiteko diru laguntzak
daude», argitu du Amezketako
Udalak, eta horiek eskuratzeko
erraztasunak jarri nahi dizkiete
herritarrei.
Amezketako gazteek herrian

bertan alokairurako aukera izan
dezaten nahi du udalak, eta ho-
rregatik, dei egin diete etxe bat
alokatu nahi duten herriko gaz-
teei udaletxera deitu, eta izena
eman dezaten. Bestetik, etxe
huts bat dutenengana zuzendu
da: «Etxe huts bat eduki, eta he-
rriko gazteei alokatzeko interesa
izan dezaketen jabeek udaletxe-
ra deitu, eta izena eman dezaten
nahi dugu». Ondoren, udalak ha-
rremanetan jarriko lituzke etxe
jabeak eta herriko gazteak.
Udala jakitun da gai honek

etxejabeari zalantza asko sortzen
dizkiola. Hori dela eta, Amezke-
tako Udalak aholkularitza per-
tsonalizatua eskainiko dio zalan-
tzak dituen etxejabeari: «Zein
aukera dituzten azalduko diegu,
zalantzak argituz», azaldu dute
udaletik. 

Udalak 126 etxe huts zenbatu ditu, eta
etxebizitzaren gaiari helduta gazteei 
begira alokairua bultzatu nahi du herrian

Argazki lehiaketa,
2021eko egutegia
osatzeko
E. Maiz Amezketa

Amezketako Udalak urtero ate-
ratzen du etxe guztietan bana-
tzeko egutegia, eta azken bi urte-
etako arrakasta ikusita, aurten
ere, argazki lehiaketa bidez au-
keratuko ditu argazkiak.
Lehiaketako argazkiak udale-

txean aurkezteko azken eguna
azaroaren 13a jarri dute. 14 urte-
tik gorako edozein pertsonak
parte har dezake eta gaia Amez-
keta izango da. Parte hartzaile
bakoitzak gehienez ere hiru ar-
gazki aurkezteko aukera izango
du. Formatu digitalean aurkez-

tuko dira, eta gutxieneko kalita-
tea izan beharko dute. Argazkie-
kin batera informazio osagarri
hau ere aurkeztu beharko da: ar-
gazkia(k) non atera d(ir)en; egile-
aren izen-abizenak, telefonoa
edota helbide elektronikoa.
CD edota USB batean, gutun-

azal baten barruan sartuta, infor-
mazio osagarriarekin aurkeztu
beharko dira, edo posta elektro-
nikoz informazio osagarriare-
kin, udala@amezketa.eushelbi-
dera bidalita. 13 argazki sarituko
dira eta sari bakoitza 50 eurokoa
izango da. Argazki sarituekin
2021eko egutegia osatuko dute.

«HHn edo LHko lehen
hiruhilabetean da
onena detektatzea, eta
hemen hirugarren
mailatik aurrera
detektatzen dira»
ARANTZA ELGEZABAL
DISLEGIKO ORIENTATZAILEA



Kultura eta tokiko elikadura
indartzeko apustua egin dute
XIII. Euskal Jaia egingo dute Anoetan gaurtik igandera bitarte; 
kultura eta azokak seguruak direla aldarrikatuko dute antolatzaileek

Jon Miranda Anoeta

Anoetan, urriaren 12aren bueltan
urtero antolatzen duten azoka ez
da edonolako azoka. Kulturare-
kin dago lotuta, jakintza eta trans-
misioarekin, eta nortasuna indar-
tzearekin. Aurten ez da azoka ar-
daztuko duen gairik izango baina
Euskal Jai batzordeko kideek
uste dute edizio honek izango
duela aldarrikapenetik. «Egita-
raua prestatzea bera bada nahi-
koa aldarrikapen».
Euskal Jaiak beti izan ditu bi oi-

narri, euskal kultura bultzatzea
eta tokiko elikadura indartzea,
eta bi sektore horiek bereziki kol-
patuak izan dira pandemia hone-
tan. «Konfinamendu garaian,
adibidez, azokak debekatzeko
agindua eman zuen Eusko Jaur-
laritzak eta horrek mugimendu
sozial nahikoa indartsua sortu
zuen. Zorionez, oso zuzeneko sal-
menta egiten zuten baserritar as-

kok beste sare batzuk muntatu di-
tuzte eta ez dute azokarekiko
hainbesteko dependentziarik.
Baina hori ez da produktu guztie-
kin gertatzen. Artisau askok esan
digute festa giroko azoketan bu-
rutzen dituztela soilik salmentak,
eta orain ezer gabe geratu direla»,
adierazi dute antolatzaileek.
Ohikoa baino postu gutxiago

izango dira igande goizean egin-
go den azokan: 19 izango dira guz-
tira. Ekimenak tokiko elikadura
bultzatu eta indartzea helburu
duenez, lehentasuna herriko eta
eskualdeko ekoizleek izango
dute. Besteak beste, Anoeta ber-
tako Barrundi eta Sarobe base-
rrietako barazki eta esneki ekolo-
gikoak izango dira eta Amezketa-
ko Eguzkileireren ogia eta gozoak
eta Larteko gazta izango dira sal-
gai. Anoetako Otero pilotagileak
ere izango du bere postua eta bai-
ta kosmetika naturala eta eztia
ekoizten dituen Bidatz Sasiain to-

losarrak ere. Lurraldetasunari ere
begiratu nahi izaten diotenez,
Nafarroa, Behe Nafarroa eta Ara-
batik etorritakoak izango dira
igandeko azokan.

GERTUKO AZOKA
Plazak ematen die neurria. Ber-
tan kabitzen diren postuekin osa-
tzen dute urtero azoka. «Goxoa
eta gertukoa» izaten da antola-
tzaileen esanetan eta azpimarra-
tu dute «folklorismotik» ihes egi-
ten saiatzen direla. «Guri inporta
zaigun eroslea herrian dagoena
da, herrian eragiteko antolatzen
dugu azoka. Anoetan bertan kon-
tsumo aldaketak bultzatu nahi
ditugu eta produktu horiek esku-
ra daudela erakutsi nahi diegu
herritarrei». Horretako, azken ur-
teetan martxan jarritako ekime-
narekin jarraituko dute aurten
ere: herriko dendetan erosketak
egiteagatik zozketa batean sartze-
ko aukera izaten dute herritarrek

eta azoka egunean herritarren
postuetan erosteko 15 euroko bo-
nuak zozkatzen dituzte. «Erosle
eta ekoizlearen arteko elkar eza-
gutza hori bultzatu nahi dugu,
harreman berriak sortzea eta ber-
tako baserritarrei erosteko ohitu-
ra horiek hartzea da helburua».
Jakina da COVID-19aren ga-

raiotan ekitaldien antolakuntza
zaildu egiten dela, batzordeko ki-
deek badakite errazena, aurtengo
Euskal Jaia bertan behera uztea
izango zela. «Arduragatik» eutsi
diote ordea. «Garai zailak bizi di-
tugu guztiok, eta baserritar eta ar-
tisauek ere bai. Hurrengo urtean,
gauzak ondo bidean jaia antolatu
nahi badugu, ezin ditugu aurten
albo batera utzi». 
Ezberdina izango da aurtengo

Euskal Jaia eta antolatzaileek
kezkaz ikusten dute gerta litekee-
na. «Guk deialdi zuzena egiten
diogu jendeari erosteko gogoz
etor dadin, ekoizleei babesa adie-

razi eta proiektuak indartzeko,
baina azoka inguratzen duen jai
giro hori gabe ez dakigu jendea
gerturatuko ote den. Aurten ez da
ez pintxorik, ez ardo dastaketarik,
ez bazkaririk, ezta talo janik egon-
go». 
Hala ere, batzordeko kideek

uste dute beste modu batera bal-
din bada ere, testuinguru hone-
tan kulturaz gozatzeko aukera
egon badagoela. «Sektore hau ere
kolpatua izan da eta aldarrikatu
nahi dugu kultura segurua dela».
Ahalik eta herritar gehienengana
iristeko asmoz antolatu dituzte
ekitaldiak, eta gaur, esate batera-
ko, Pirritx, Porrotx eta Marimo-
tots ariko dira kiroldegian. 
Kulturgileei euren sormen lana

erakusteko plaza ere izan nahi du
Euskal Jaiak. Horregatik, bihar,
diskoa atera berri duen Raitx tal-
dearen kontzertua izango da pla-
zan, eta etzi, aurtengo festetan
egin ez zen bertso saioa eskainiko
dute kiroldegian. Bi ekitaldi
hauetarako sarrerak momentuan
bertan banatuko dira, edukiera
bete bitartean. 
Arduraz jokatu dute batzorde-

ko kideek Euskal Jaia antolatze-
rako orduan eta arduraz jokatze-
ko deia luzatu diete gerturatzeko
asmoa dutenei. «Hainbeste den-
bora daramagu debekuekin, gala-
razita zer dagoen esatea baino
nahiago izan dugu elkar zaintze-
ko neurriak hartuko ditugula esa-
tea. Hori buruan duela etorri da-
dila etorri behar duenak eta la-
gundu dezala dena ondo atera
dadin». Igandean, 18:00etan ha-
siko den emanaldiarekin amaitu-
ko dute aurtengo edizio berezia.
Iñar Sastrek eta Anne Jauregik
parte hartzen duten Arineketan
dantza eta musika ikuskizuna
izango da Anoetan. 

Anoetako Euskal Jai batzordeko kideak aste honetarako antolatu dituzten ekitaldiak aurkezten. J. M. 

XIII. EUSKAL JAIA ANOETAN
Urriak 8, gaur

18:00.Pirritx, Porrotx eta Marimo-
tots kiroldegian.

Urriak 9, ostirala

19:00.Raitx taldearen kontzertua
plazan.

Urriak 10, larunbata

18:30.Bertso saioa kiroldegian: An-
doni Egaña, Ane Labaka, Beñat Gaz-
telumendi, Nerea Elustondo, Haritz
Mujika eta Oihana Iguaran. Gai-jar-
tzailea: Maddi Sarasola.

Urriak 11, igandea

Euskal Jai eguna
10:00 - 14:00.Herriko baserritar eta
artisauen azoka plazan, eguraldi
txarrarekin frontoian. 
18:00.Arineketandantza ikuskizu-
na.

Mendi duatloiak, martxan 
Hainbat mendi duatloi antolatu dira aurten ere, eta eskualdean egingo den lehenengoa
Ibarrakoa izango da; larunbat arratsaldean egingo da, hainbat neurri berezirekin 

jende pilaketak ekiditea, eta an-
tolakuntzako pertsona bat egon-
go da neurri horien ikuskari la-
nak egiten. 
150 parte hartzaileentzako le-

kua dago eta atzo goizerako 100
kirolarik izena eman zuten dago-
eneko. Parte hartu nahi duenak
izena eman behar du www.men-
diduatloia.euswebgunean sar-
tuta, eta handik bideratuko zaio
izena emateko orrira. 
Aurtengoan Ibarran egingo da

Euskal Herriko Txapelketa, an-
tolatzen den hamargarren proba
dela kontuan izanik. Urteurren
biribila denez, Euskal Herriko
Txapelketa bertan jokatzea eska-
tu zuten Ibarratik. «Iaz eskatu
genuen. Esan genuen gurean ez

zela orduan jokatuko, baina hu-
rrengoan guri tokatzen zitzaigu-
la», zehaztu du Zubiak. 
Ibarrakoak urte batzuk bete-

tzea baduela bere meritua azal-
du du Zubiak: «Federaziotik kan-
po gaude, eta Arriarangoak eta
Amasakoak animatu ziren gure
arteko zirkuitua osatzera. Azke-
nean bola handituz joan da eta
Euskal Herri mailako zirkuitua
sortu da». Zubiak nabarmendu
du kirolariak direla proba hauek
antolatzen dituztenak, eta ez da-
goela irabazi asmorik.  
Kezka bat ere badu Zubiak eta,

bide horretatik, eskaera bat ere
bai: «Maila apalagoa duten kiro-
lariek, Ibarran Euskal Herriko
Txapelketa ere jokoan izango

dela ikustean, pentsatu dezakete
ez dela beraiei zuzendutako pro-
ba. Bada, etor daitezela lasai.
Euskal Herriko Txapelketaren
lehian ariko direnak dozena erdi
bat izango dira, eta gainontzeko-
ak bere proba egitera joango
dira. Maila askotako jendea izan-
go da parte hartzen».

ZAZPI PROBA ZIRKUITUAN
Euskal Herriko Mendi Duatloi
Zirkuituak aurten zazpi proba
izango ditu eta horietako hiru es-
kualdean egingo dira. Larunba-
tean egingo den Ibarrakoaz gain,
urriaren 24an Amasan egingo da
eta azaroaren 7an Adunan, zir-
kuituaren azken proba izango
dena, hain justu. Zubia da zirkui-

Imanol Garcia Landa Ibarra

X. Ibarrako Mendi Duatloia egin-
go da larunbatean. 16:00etan ha-
siko da bakarkakoen proba, eta
bost minutu beranduago abiatu-
ko dira erreleboka ariko direnak.
Ibilbidean aldaketa batzuk izan-
go dira. Besteak beste, Emeterio
Arresen izango da irteera eta hel-
muga. Korrikako zatian Emete-
rio Arreseko frontoiaren atzetik
Leaburura doan oinezkoen bide
berritutik joango dira, hilerria-
ren atzetik. Antolakuntzako ki-
dea den Juan Zubiak azaldu due-
nez, bizikletaz egiteko zatiari da-
gokionez, «gutxi gorabehera
antzeko guneetan izango da, bai-
na bidezidor berrietatik ibiliko
dira. Eta uste dugu inoiz izan
den ibilbide politenetakoa izan-
go dela aurtengoa». Hiru zati
izango ditu probak: 5,34 kilome-
tro korrika, 15 kilometro bizikle-
taz eta 2,67 kilometro korrika. 
COVID-19aren inguruko neu-

rriak direla eta, protokolo bat ze-
haztu dute antolatzaileek eta
zenbait erabaki hartu dituzte.
Hori horrela, goizeko umeen
probarik ez da egingo. Bestalde,
irteera eta helmuga lekua lekuz
aldatzeaz gain, ikusleen pilaketa
saihesteko meta gunea mugatu
egingo da, eta ikusleek ezingo
dute bertara sartu. Proba motza
edo herrikoia ez da egingo aur-
ten, eta jende pilaketa saiheste-
ko, proba amaierako askari festa-
rik ez da egingo. Beste neurrieta-
ko bat sari banaketa eremu itxi
batean egingo dela izango da.
Probaren inguruan beste hain-
bat neurri jarriko dira, tartean

Iazko Ibarrako Mendi Duatloiaren une bat. JOSU ARTUTXA

Luixita Gorostola Iribar 
Urriaren 6an  hil zen, 95 urterekin

AGUR AMONA LUIXI

Zure bilobak Libe, Jon eta Malen

Hileta elizkizuna urriak 8 OSTEGUNA izango da, arratsaldeko ZAZPIETAN,  San Pedro elizan. 

ZUMAIAn, 2020ko urriaren 8an

tuko zuzendaria, eta abuztura
arte ez zuten ziur zirkuitua mar-
txan jarri ahalko zen. «Zirkuitua
egiteko probak egin behar dira,
eta proba bakoitzeko antolatzai-
leekin harremanetan jarri ginen,
eta batzuk atzera bota ziren eta
beste batzuk animatu ziren»,
esan du Zubiak. Egutegian zazpi
proba dituzte eta zirkuitu «txu-
kun» bat egin daitekeela gaine-
ratu du. 
Kirolariak dortsala jartzeko

desiratzen daudela azaldu du
Zubiak: «Guri ondo etorri zaigu.
Ez dakit ausartegiak izan garen
edo. Baina mendi duatloia aire
librean egiten den proba bat iza-
nik, kopuru txikia izanik, eta
kontaktuko kirola ez denez, kiro-
larien artean kutsatzeko aukera
oso txikia da».
Irteera egiteko orduan, bosna-

ka lerrokatzen dituzte parte har-
tzaileak, eta lerro bakoitzetik
bestera metro eta erdiko distan-
tzia jartzen dute. Hori bai, bana-
kako eta erreleboka egiten duten
bikoteen irteerak bereizi egiten
dituzte, bost minutuko tarteare-
kin. Kezka handiena jendea pila-
tzen den leku horiek sortzen
dute eta helmuga eremua ikusle-
entzat itxi egiten dute probetan. 
Parte hartzaileei dagokienez,

eskualdetik gizonezkoetan Ene-
ko Gurrutxaga amasarra dabil
goiko postuetan. Iaz zirkuitua
irabazi zuen, baina aurten parte
hartzaileen maila igo egin da, eta
hiru proba jokatu eta gero lauga-
rren postuan doa. Emakumez-
koetan, Iruran bizi den Ainara
Pequeño zumaiarra hirugarren
doa sailkapen orokorrean. 

Sei pultsulari eta
mutilak taldeka,
Espainiakora    
Danok Danena
halterofilia
taldekoek hainbat
finaletan parte
hartuko dute

Imanol Garcia Landa Zizurkil

Espainiako Txapelketarako sail-
kapena lortzeko halterofilia
lehiaketa antolatu zuten Danok
Danena taldekoek irailean Zizur-
kilen. Taldeko sei pultsularik lor-
tu dute txartela, eta mutilen tal-
deak parte hartuko du taldekako
modalitatean. 
Junior mailan Alazne Gomez

sailkatu da, 64 kiloko kategorian.
Basauriarra da, urtebete darama
halterofilian, eta maila oso ona
erakusten ari dela dio Batis Kor-
tajarena prestatzaileak. «Aurten
maila eta kategori bakoitzean
bost finalista bakarrik sailkatu
ahal zuten, eta Alaznek lauga-
rren marka onena egin du sailka-
penean. Gertu dauka hirugarre-
na, eta ea txapelketan postu hori
lortzerik duen», zehaztu du Kor-
tajarenak. Coruñan egingo da
txapelketa, urriaren 17an.
Hurrengo txapelketa senior

mailakoa izango da, azaroaren
14an, Coruñan. Eta bertan Da-
nok Danena taldeko Ekaitz Kor-
tajarenak (61 kiloko kategorian),
Mikel Alvarezek (73 kilokoan),
Naiara Madridek (49 kilokoan)
eta Susana Davilak (64 kilokoan)
parte hartuko dute. «Hiru aurre-
nekotan sartzeko aukera dute
guztiek», dio entrenatzaileak.
17 urtez azpiko mailan, Jon

Kepa Kortajarena sailkatu da, 55
kiloko kategorian. Azaroaren

21ean egingo da, Cadizen. «Au-
kerak ditu txapelketa irabazte-
ko», esan du entrenatzaileak.
«Junior mailan, hau da, 20 urtez
azpikotan bere kategorian ira-
bazteko aukera ere bazuen, bai-
na aurtengoan jarri diren neu-
rriengatik bakoitzak bere adine-
koan parte hartu dezake
bakarrik».
Bestalde, taldekako txapelke-

tarako ere sailkatu da Danok Da-
nena, gizonezkoen mailan, bos-
garren marka onena eginez. Co-
ruñan egingo da finala,
abenduan. Taldea Mikel Alva-
rez, Ekaitz Kortajarena, Ion Sa-
siain, Jon Ander Iriarte, Jon
Kepa Kortajarena eta Gorka End-
jilok osatzen dute, eta ordezko
moduan Jon Rodriguez, Pablo
Ucero eta Peli Perez de Anuzita
aritzen dira.
Horrez gain, Euskadiko Txa-

pelketa urriaren 31n Gasteizen
egingo dela azaldu dute Danok
Danena taldetik. Eta asteburu
honetan Gipuzkoako 15, 17 eta 20
urtez azpiko txapelketak egingo
dira, Zarautzen. 

Irailean Zizurkilen egindako halterofilia lehiaketaren une bat. IÑIGO TERRADILLOS

Senperena eta Olano,
bakoitza bere lehen
txapelaren bila
I. Garcia Landa 
Alegia/Bidania-Goiatz

Euskal Pilota Egokitua Laboral
Kutxa Sari Nagusiaren finalak jo-
katuko dira igandean, Errente-
riako Agustina Otaola pilotale-
kuan. Finalak 12:00etan hasiko
dira eta sari banaketen aurretik
omenaldi txiki bat egingo zaio
Mindara elkarteko bultzatzailea
izan zen eta iaz zendu zen Mikel
Izagirreri. Bigarren finalean ari-
ko dira, elkarren aurka, Aingeru
Senperena goiaztarra eta Hilario
Olano alegiarra. Ez dute txapel-
keta honetan txapelik jantzi
oraingoz, eta igandean, beraz,
bietako batek lehenengo aldiz
jantziko du. 
Lehenengo finala adimen

urritasuna duten pilotarien arte-
koa izango da, eta  Iñaki Divas-
son-Xabier Arizkorreta eta Leire
Esnal-Eneko Sagarmendi dira
bikote finalistak. Bigarren fina-
lean, urritasun fisikoa duten pi-
lotarien artean, Hilario Olano-
Beñat Lizaso eta Aingeru Senpe-
rena-Mikel Merino bikoteek
jokatuko dute. Gurpildun aulkie-
kin jokatuko dute.
Senperenak eta Merinok Bida-

nian jokatutako kanporaketako

Finalaren aurkezpena egin zuten, asteartean, Errenterian. ATARIA

hiru partidak irabazi zituzten.
Beraz, finalean aurkari izango
dituzten Olanori eta Lizasori ira-
bazi zioten ere. «Partida gogorra
izan zen Bidanikoa eta are gogo-
rragoa izango da finalekoa»,
esan du Senperenak. Kanpora-
keta 15 tantora jokatu zuten eta
finala 25 puntura izango da. 
«Urduritasunak ere gehiago
izango dira, eta nekea ere bai»,
gaineratu du Senperenak. Zortzi
urte inguru daramatza palan jo-
katzen goiaztarrak, eta azken lau
urteetan antolatu den txapelke-
tako lehen txapela jantzi nahi
du.
Olanok azaldu duenez, Senpe-

renak eta Merinok bikote indar-
tsua osatzen dute. «Abiadura
handia ematen diote pilotari eta

biak azkar mugitzen dira kan-
txan», zehaztu du alegiarrak.
«Hamar urte daramatzat pilotan
jokatzen, baina nik daukadan le-
sioarekin zaila da jokatzea, ezin
baitut indar handiz eutsi eskua-
rekin». Izan ere, Olanok errake-
tarekin jokatzen du, eta lotuta
izaten du bere eskuan erreminta,
indar nahiko egiteko. 
COVID-19aren inguruko neu-

rriak direla eta, 150 pertsonen-
tzat baino ez da lekurik izango.
ETB1 telebista kateak zuzenean
emango ditu partidak. Gurpil-
dun aulkiekin jokatuko den fina-
leko lau pilotariek ondo ezagu-
tzen dute elkar, entrenamen-
duetan elkarrekin aritzen
baitira. Igandean, ordea, txape-
lak izango dira jokoan.

Arratzain futbol zelaia

2008ko mutilak

Etorri gurekin
entrenatzera!!

Asteazkenak
18.30

Ostiralak
16.00

INFANTIL TXIKI

Jubenil neskek bigarren
egin dute Espainiakoan
Erredakzioa 

Gustura daude TAK klubetik ba-
teletan izandako denboraldiare-
kin. Asteburuan Espainiako Txa-
pelketak izan ziren jokoan, eta
klubeko lau ontzi izan ziren
lehian. Jubenil neskak izan ziren
postu onena lortu zutenak, biga-
rren eginez eta zilarrezko domi-
na lortuz. 
Infantil neskak ohorezko fina-

lerako sailkatu ziren, eta azkene-
an bosgarren egin zuten. Kadete
mutilei dagokienez, bederatzi-
garren bukatu zuten txapelketa,
eta infantil mutilek hamarga-
rren postua lortu zuten. 
Espainiako Txapelketaren ba-

TAKeko jubenil neskak, lehen planoan, Espainiako txapelketan. ATARIA

lantze ona egin dute klubetik, ju-
benil eta infantil nesken postuak
nabarmenduz. Mutilei dagokio-
nez, postu hobea lortzea zaila
dela adierazi dute. «Bere garran-
tzia du lau ontzi eramatea Espai-

niako Txapelketara», esan du
Kike Mokoroa TAK klubeko ki-
deak. «San Juan izan da batel
gehien eraman dituena txapel-
ketara eta ondoren gure kluba
dago».



‘Tolosaldeko Ataria’ izena eman duten eskualdeko entitateetako bat da. ATARIA

1.100 arigune baino gehiago

Tolosaldean 290 entitatek eman dute izena aurtengo Euskaraldian
eta 1.100 arigune baino gehiago sortu dituzte; hainbat entitateren
esperientziak jasotzen dituzten bideoak zabalduko dira astero. 

Erredakzioa 

E uskaraldiaren aurten-
go edizioko berritasun
nagusia entitateen
parte hartzea izango
da. Tolosaldean 290

entitatek eman dute izena Eus-
karaldian eta 1.100 arigune bai-
no gehiago sortu dituzte. Bada,
urritik azaroaren 20ra bitarte, es-
kualdeko hainbat entitateri bu-
ruzko bideoak argitaratuko dira
sarean.
Azaroaren 20tik abenduaren

4ra egingo den Euskaraldiaren

berrikuntza nabarmenetakoa da
ariguneena, era guztietako era-
kunde, enpresa eta elkarteetan
sortzen diren euskara erabiltze-
ko gune babestuena. Izan ere, le-
hen edizioan hiztunen arteko
harremanetan oinarritutako ari-
keta sozialari talde babestuetan
egiten den ariketa gehitu zaio
aurten. 

Aiurri, 28 Kanala eta TOLOSAL-
DEKO ATARIA-rekin elkarlanean,
Euskaraldian parte hartuko du-
ten eskualdeko 24 herrien babe-
sarekin eta Galtzaundi Euskara
Taldeak sustatuta, astez aste To-

losaldeko zenbait entitateren es-
perientziak bilduko dituzten bi-
deoak argitaratuko dira, astearte
eta ostegunetan.
Tolosaldean entitate desberdi-

nek eman dute izena Euskaral-
dian: ikastetxe, enpresa, saltoki,
kultur eta kirol elkarte, taberna
zein jatetxe, banketxe eta uda-
lek, besteak beste. Guztira 1.100
arigune baino gehiago sortu di-
tuzte Tolosaldeko entitateek eta
horietan bilduta 4.200 pertso-
nak hartuko dute parte Euska-
raldian Ahobizi edo Belarriprest
roletan.

Tolosaldeko
gizarte 

eragileak

ATARIA IRRATIA

OSTEGUNA 08
AGENDA

Deialdiak

Berastegi.Tolosaldea Sahararekin
elkarteak kanpalekuetara bidaltze-
ko materiala bilduko du herriko pla-
zan, 17:00etan.
Ikaztegieta.Bertako produktuak
jasotzeko aurkezpen bilera,
18:00etan kiroldegian. Larreta es-
nekiak, Aranburu oilategiko arrau-
tzak eta sagar zukuak eta Belardi-
peko Erleak-en erle jatorriko gaiak
jasotzeko aukera egongo da kirol-
degiko gelan. 
Anoeta.Euskal Jaiaren barruan, Pi-
rritx, Porrotx eta Marimotots, kirol-
degian, 18:00etan. Sarrera: 3 euro.
Tolosa.La Camaristafilma, zine fo-
rumaren barruan, Leidor aretoan,
20:00etan.
Tolosa.Tolosako Abesbatza Jaialdiko
abonamendu salmenta zabalik, To-
losako Ekinbide Etxean edo  tic-
kets.kutxabank.es helbidean. 

ATARIA IRRATIA
09:00. Pasahitza. Eguraldi iragarpe-
na Iker Ibarluzearekin, kantu eskain-
tzak, agenda.
16:00. Zebrabidea. Magazina
20:00. Musikasi. Musika klasikoa
Karmen Sanzekin.

28 KANALA
11:00.Elkarrizkettap (Mirari Martia-
rena)
11:30.Gaurkoan Tolosaldetik
12:00.Hiri baratzea
17:00.1, 2, 3 hemen da Miru!
17:30.Gaurkoan Tolosaldetik

21:30.Gaurkoan Tolosaldetik
22:00.Lehen lerroan (Maddi)

FARMAZIAK

Gaur

TOLOSA.Egunekoa.Jesus Mari
Etxebeste Elosegi. Gernikako Arbo-
laren lorategiak, 3. 943 65 10 40. 
TOLOSA. Gauekoa. Lourdes Azpiroz
Galarza. Larramendi kalea, 6.  
943 67 51 18.

EGURALDIA

IKER IBARLUZEA

Gaur.Giro egonkorra aspal-
diko partez. Hego-haizeari
esker epeltasun pixka bat

eta giro lasaia izango dugu. Goi-ho-
dei batzuk agertuko dira zeruan bai-
na trabarik egin gabe eguzkiari, egu-
raldi eguzkitsua nagusituz egun
guztian. Tenperaturak gora egin eta
maximoak 21-22 graduan geratuko
dira.

Bihar.Aldaketa batzuk
izango ditugu. Goiza polita
izango da, hego-mendebal-

deko haizearekin eta giro argiarekin.
Eguerditik aurrera haizeak ipar-
mendebaldera egin eta zerua estal-
tzen hasiko da, arratsalde erdirako
zeru estalia geratuz. Azken ordue-
tan euri-langar pixka bat egingo du.
Tenperatura koskatxo bat jaitsiko
da, goia 20-21 graduan joz.

TOLOSALDEKOATARIAk ez du bere gain
hartzen egunkarian adierazitako
esanen eta iritzien erantzukizunik.


